
ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՆՈՅԵՄԲԵՐԻ 26-Ի ԹԻՎ 1366-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ»
ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ


1. Կարգավորման ենթակա ոլորտի կամ խնդրի սահմանումը. 

ՀՀ կառավարության 2009 թվականի նոյեմբերի 26-ի «Հայաստանի Հանրապետության ոստիկանության ծառայողին պահելու և կրելու իրավունքով հաշվեցուցակային զենք և ռազմամթերք հատկացնելու, հատկացված զենքը պահելու և կրելու կարգը հաստատելու մասին» թիվ 1366-Ն որոշմամբ ինչպես ոստիկանության մյուս ծառայողներին, այնպես էլ պարեկային ծառայողներին պահելու և կրելու իրավունքով զենք կարող է հատկացվել միայն նույն որոշմամբ հաստատված հավելվածի 11-րդ կետով սահմանված ստուգարքը հանձնելուց հետո: 
Այս առումով հարկ է նշել, որ եթե մյուս ծառայությունների դեպքում ստուգարքի անցկացումը անհրաժեշտություն է, որովհետև ՀՀ ոստիկանության մյուս ծառայություններ կարող են ընդունվել նաև քաղաքացիական անձինք, ովքեր չեն անցնում որևէ նման պատրաստականություն, պարեկային ծառայողների դեպքում այն ուղղակի կրում է  ձևական բնույթ, քանի որ Պարեկային ծառայությունն ամենաշատ ժամաքանակով է կրակային պատրաստականություն անցել և հանձնել քննություններ։ Հետևաբար` անհրաժեշտ է փոփոխել վերը նշված` թիվ 1366-Ն որոշումը:



2.Առկա իրավիճակը.
Կառավարության 2009 թվականի նոյեմբերի 26-ի թիվ 1366-Ն որոշմամբ սահմանված է, որ պահելու և կրելու իրավունքով զենք հատկացվում է Հայաստանի Հանրապետության կառավարությանն առընթեր Հայաստանի Հանրապետության ոստիկանության ուսումնական հաստատությունն ավարտած կամ հատուկ պատրաստություն կամ վերապատրաստում անցած` ոստիկանության ավագ, միջին և կրտսեր պաշտոններ զբաղեցնող, նույն որոշմամբ նախատեսված ստուգարքն անցած  ծառայողներին, բացի ՀՀ ոստիկանության զորքերի զինծառայողներից: Ռազմավարության խորհրդի վերջին նիստի քննարկման ընթացքում ներկայացվել և հիմնավորվել է, որ պարեկային ծառայության դեպքում ստուգարքը արհեստական քայլ է, քանի որ վերջիններս արդեն իսկ անցել են համապատասխան կրակային պատրաստականություն: Հարկ է նշել, որ նրանց ՀՀ ոստիկանության պարեկային ծառայությունում պաշտոնի նշանակվելու նպատակով ՀՀ ոստիկանության կրթահամալիրում անց է կացվել 40 ժամ կրակային պատրաստականություն և տրամադրվել էր  40 փամփուշտ, ավելին՝  ուսուցման նոր փուլի համար նախատեսվում է 44 ժամ և 45 փամփուշտ: Նշված դասաժամերը Ոստիկանության կրթահամալիրի քոլեջի, Ոստիկանության կրթահամալիրի ակադեմիայի և Ոստիկանության կրթահամալիրի այլ հաստատությունների կողմից տրվող կրթության դասաժամերի հետ համեմատական վերլուծության արդյունքում  ակնհայտ է դառնում, որ պարեկային ծառայողների համար նախատեսված դասընթացը համեմատաբար ամենաշատ ժամաքանակն ունի: Այսպես, Ոստիկանության կրթահամալիրի ուսումնական կենտրոնի (նախնական արհեստագործական կրթության ծրագիր է, ինչպես և պարեկայինը) եռամսյա ուսուցման ընթացքում նախատեսված է 28 ժամ. Քոլեջը 2 տարվա ուսուցման դեպքում 66 ժամ է նախատեսում, իսկ Ոստիկանության ակադեմիան քառամյա ուսուցման համար ընդամենը 118 ժամ:
Բացի այդ, պարեկային ծառայողների համար նախատեսված դասընթացին մասնակցողները կրթության ամբողջ 5 ամիսների ընթացքում սիմուլյացիոն զենքով են իրականացնում ծառայությունը (իրական զենքի կրկնօրինակն է, որը կարծր ռետինե փամփուշտ է կրակում), օրական առնվազն 8 ժամ: Բացի այդ, ստանում են զենքի տեխնիկային, անվտանգության կանոններին, կիրառման հմտությունների մասին գիտելիքներ:
Այսինքն՝ բացի հիմնական դասընթացներից հնարավորություն է ընձեռվում պարբերաբար պրակտիկ հմտություններ ձեռք բերել թե՛ զենքի կրման կանոնների, թե՛ անվտանգության կանոնների, թե՛ տարբեր իրավիճակներում զենքի կիրառման ճիշտ տակտիկայի ու մեթոդաբանության վերաբերյալ:
Հարկ է նշել նաև, որ պարեկային ծառայողները 5 ամիսների ընթացքում բացի կրակային պատրաստականության ժամերից, անցնում են երկու այլ առարկա՝ «Հատուկ ֆիզիկական պատրաստականություն» և «Ծառայության իրականացման մարտավարություն», որոնց խնդիրների ու վարժությունների իրականացումը հենց կատարվում է սովորողների սիմուլյացիոն զենքերով: «Հատուկ ֆիզիկական պատրաստականություն» առարկայի համար նախատեսված է  68 ժամ, իսկ ծառայության իրականացման մարտավարության համար 106 ժամ: Հատկապես «Ծառայության իրականացման մարտավարություն» առարկան զուգակցվում է կրակային պատրաստականության հետ, այն առումով, որ ծառայության իրականացման մարտավարության ժամանակ նրանք պարբերաբար սովորում են զենքի անվտանգության կանոններ, ճիշտ կիրառման մեթոդաբանություն, ստանդարտ ու ոչ ստանդարտ իրավիճակներում զենքի գործադրման կանոնների առանձնահատկություններ, տարբեր մարտավարական իրավիճակներում զենքի ապահովության իրականացում, զենքի ճիշտ գործադրում և այլն:
Նկարագրված կրթական չափորոշիչը հաստատված է ՀՀ Կրթության, գիտության, մշակույթի և սպորտի նախարարի հրամանով: 
Մյուս կողմից նկատի ունենալով, որ պարեկային սովողները դասընթացն ավարտելուց անմիջապես հետո ծառայության են նշանակվում, որևէ ռիսկ չկա, որ ձեռքբերված գիտելիքը կմոռացվի կամ անհրաժեշտ կլինի լրացուցիչ թարմացման ու ստուգման:

3. Կարգավորման նպատակներն, ակնկալվող արդյունքը. 
Նախագծի հիմնական նպատակն է ապահովել Պարեկային ծառայության գործառույթների առավել արդյունավետ իրականացումը: Նշված նպատակին հասնելու համար համապատասխան փոփոխությունների արդյունքում պարեկային ծառայողներին զենք պետք է տրամադրվի առանց ստուգարքի անցկացման:

4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից:

5. Նախագծերի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին.
«Հայաստանի Հանրապետության կառավարության 2009 թվականի նոյեմբերի 26-ի թիվ 1366-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների ավելացումներ կամ նվազեցումներ չեն նախատեսվում, քանի որ ՀՀ ոստիկանությունն արդեն իսկ ձեռք է բերել նոր տեսակի ատրճանակների բավարար խմբաքանակ: 2021 թվականի օգոստոսի սկզբից զենքերի ամբողջ խմբաքանակը  մատակարարվել է ՀՀ Ոստիկանությանը:

 6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:
«Հայաստանի Հանրապետության կառավարության 2009 թվականի նոյեմբերի 26-ի թիվ 1366-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում համապատասխան ռազմավարական փաստաթղթերից:

